
Nafarroako Gobernuak 2,45 milioi euro erabiliko ditu Kontseilu Arau-emaileak garatzeko eta sustatzeko
Asteartea, 2008ko martxoaren 25a. Nafarroako Gobernuak 2,45 milioi euroko urte anitzeko gastua baimendu du, Nafarroako Kontseilu Arau-emaileak garatzeko, sustatzeko eta publizitatea egiteko. Laguntzak, beraz, %30 handituko dira, aurreko urtearekin alderatuz gero. 

Laguntzen lehenengo zatia, Nafarroako nekazaritzaren Plan Estrategikoan proposatutako helburuen esparruan kokatuta dagoena, 1,8 milioi eurokoa izanen da, eta Kontseilu Arau-emaileak sustatzeko eta publizitatea egiteko ekintzen %50 finantzatuko du, datozen lau urteetan. Diru laguntza jasoko duten jarduerak honako hauek izanen dira: produktuak azoketan, lehiaketetan, eta erakusketetan sustatzea helburu duten ekintzak eta produktuak publizitate kanpainen bidez ezagutzera ematea helburu dutenak. Berritasun gisa, kanpainen iraupena hiru urtekoa izanen da (orain arte urtebetekoa izaten zen), eta hartara, marketin, sustapen eta merkaturatze kanpainak epe luzekoak izanen dira. 


Laguntzen bigarren zatiak, 650.000 eurokoak, Kalitatezko Deituak sustatzeko taldeen eta Kontseilu Arau-emaileen osaketaren eta garapenaren %50 finantzatuko du. Era berean, kalitatezko nekazaritza produktuen ekoizpenaren sustapenarekin lotutako jardueren %80 finantzatuko dute (plan estrategikoak, merkatuaren azterlanak eta kalitate sistemak).


Diru laguntza berezi gisa, eta nekazaritzaren sektoreko krisia dela-eta, haragi produktuen Kalitatezko Deiturek sustatutako ekintzen %80 finantzatu ahal izanen dute (Nafarroako Aratxea eta Arkumea), eta hartara, laguntzak handitu eginen dira, %50etik %80ra. Hazkunde hori, hain zuzen, Begoña Sanzberro Landa Garapen eta Ingurumen Departamentuko kontseilariak iragarri zuen egiturazko neurrietako bat da, nekazaritza sektorearen krisiari aurre egitea helburu duena. 


Aurki, laguntzak arautzen dituen Foru Agindua argitaratuko dute, eta haren zirriborroa interesa duten eragileek eta erakundeek aztertu dute, dagoeneko.

Bi laguntza motak Nafarroako Kontseilu Arau-emaile guztietarako izanen dira, Nafarroako Ardoaren eta Patxaranen Kontseiluetarako salbu. Zehazki, “Nafarroa” Jatorrizko Deiturari dagokionez, Landa Garapen eta Ingurumen Departamentuak eta Nafarroako Ardoaren Kontseilu Arau-emaileak erdibana 8 milioi euroko inbertsioa egiteko konpromisoaren berri eman dute berriki, Foru Komunitateko ardoaren sektoreari bultzada emateko. 


Landa Garapen eta Ingurumen Departamentuak funtsezkotzat jotzen du egitura horiei laguntza ekonomikoa ematea, ekoizleen parte-hartzea sustatzeko eta ezaugarri bereizgarriak eta kalitate handia duten produktu horiek merkaturatzeko gain-kostua finantzatzen laguntzeko. Aipaturiko produktuak arau zorrotzagoei jarraituz merkaturatzen dituzte, eta hartara, eskaintza eta hazten ari den eskaria egokitzea ahalbidetzen dute. 


Departamentuak adierazten duenez, Nafarroako hamabost produktuk babes handia jasotzen dute Estatuaren eta Europaren eskutik, euren kalitatea bermatzen duten ziurtagirien bidez. Jatorrizko Deitura eta Adierazpen Geografiko Babestu hauei buruz ari gara, hain justu: Nafarroako Zainzuria, Lodosako Pikillo Piperra, eta Tuterako Orburua, barazkiei dagokienez; Nafarroako Aratxea eta Arkumea, haragiari dagokionez; Erronkari eta Idiazabal Gazta; Nafarroako Ardoa, Errioxako Ardoa, eta Nafarroako Cava eta Patxarana, ardoari eta likoreei dagokienez; Lehenengo Oliba Olioa (Deitura berria); eta Nafarroako Artisau Elikagaiak, Nekazaritza Ekologikoa, eta Ekoizpen Integratua. 

Lehengai horiek guztiak aterki berak babesten ditu gaur egun: “Reyno Gourmet” markak. Nafarroako Gobernuak sortu duen marka da, eta haren helburuak dira Foru Komunitateko Kalitatezko Deiturak sustatzea eta irudi komuna lortzea, produktuak merkatuan sartzen eta ezagutzen laguntzeko, kontsumitzaileen artean produktu horiek ospea eta izen ona izan dezaten sustatzeko, irudi bateratua eskaintzeko, eta bide batez, produktuak atzerrian garatu eta zabaltzeko.

